
SUĠĠERIMENTI

Il-Kumitat għad-Drittijiet tan-Nisa u l-Ugwaljanza bejn is-Sessi jitlob lill-Kumitat għall-
Affarjiet Barranin, bħala l-Kumitat responsabbli, sabiex jinkorpora s-suġġerimenti li ġejjin fil-
mozzjoni għal riżoluzzjoni li ser jadotta:

A. Billi n-nisa fl-Arabja Sawdija għadhom qed jiffaċċjaw forom varji ta’ diskriminazzjoni u 
ta’ segregazzjoni fil-ħajja pubblika u f’dik privata, u għandhom jiksbu l-permess ta' 
kustodju maskili biex jieħdu xi wħud mill-iktar deċiżjonijiet bażiċi tal-ħajja, b’mod 
partikolari għal ċerti proċeduri mediċi,

B. billi l-isforzi riċenti mwettqa mill-Gvern tal-Arabja Sawdija għall-promozzjoni u l-ħarsien 
tad-drittijiet tan-nisa, b’mod partikolari dwar l-edukazzjoni, it-teħid tad-deċiżjonijiet u tal-
kwistjonijiet ta’ impjieg,

C. billi r-rapport tal-Bank Dinji bl-isem ‘Women, Business and the Law 2014 – Removing 
Restrictions to Enhance Gender Equality’ (In-Nisa, in-Negozju u d-Dritt 2014 – Inneħħu 
r-Restrizzjonijiet biex Intejbu l-Ugwaljanza bejn il-Ġeneri)1 iqiegħed lill-Arabja Sawdija 
fl-ewwel post fil-lista ta' pajjiżi li l-liġijiet tagħhom jillimitaw il-potenzjal ekonomiku tan-
nisa,

1. Iħeġġeġ li jinżammu l-impenji magħmula mill-Arabja Sawdija favur in-nisa (id-dritt tal-
vot u li joħorġu bħala kandidati fl-elezzjonijiet muniċipali tal-2015; il-ħatra ta' 30 mara fil-
Kunsill tax-Shura - 20 % tan-numru totali tal-membri ta' dan il-Kunsill; l-introduzzjoni ta' 
liġi li tipproteġi n-nisa, it-tfal u l-ħaddiema domestiċi mill-abbuż; l-għoti ta' liċenzji biex 
in-nisa jkunu jistgħu jipprattikaw il-liġi); iħeġġeġ l-awtoritajiet tal-Arabja Sawdija sabiex 
jiżguraw li l-miżuri meħudin favur id-drittijiet tan-nisa jiġu applikati fiż-żoni urbani kif 
ukoll f’dawk rurali; jitlob lill-UE biex tmexxi djalogu mal-Arabja Sawdija b’appoġġ għal 
iktar riformi għal aktar ugwaljanza bejn is-sessi, l-għoti ta' poter lin-nisa u l-promozzjoni 
tal-benessri tagħhom, u jħeġġeġ il-presenza tan-nisa fin-negozjati ta' ftehimiet bilaterali;

2. Jiddispjaċih mill-fatt li l-implimentazzjoni tal-liġi li tipproteġi lin-nisa kontra l-vjolenza 
domestika, adottata fis-26 ta' Awwissu 2013, mhux se tkun effikaċi sakemm is-sistema ta' 
kustodji maskili tal-Arabja Sawdija - li timpedixxi l-kapaċità tan-nisa li jirrapportaw 
inċidenti ta' vjolenza domestika jew abbuż sesswali - tibqa' applikabbli de facto;

3. Ifakkar fl-importanza tat-tisħiħ tad-drittijiet politiċi, ekonomiċi u soċjali tan-nisa, b’mod 
partikolari fl-ambitu tad-drit tal-familja (pereżempju fir-rigward taż-żwieġ, id-divorzju, il-
kustodja tat-tfal, id-drittijiet tal-ġenituri, in-nazzjonalità, il-wirt u l-kapaċità ġuridika, eċċ), 
f’konformità mal-istrumenti internazzjonali;

4. Jitlob lill-Gvern tal-Arabja Sawdija jistabbilixxi politiki li jippromwovu n-nisa u r-rwol 
tagħhom fis-soċjetà ċivili, fin-negozju u fl-attivitajiet politiċi u jħeġġu l-edukazzjoni tan-
nisa; jilqa' b'rabta ma' dan il-kampanja ta' informazzjoni mnedija mill-awtoritajiet 
nazzjonali, b'kollaborazzjoni mal-organizzazzjonijiet tas-soċjetà ċivili, biex in-nisa jiġu 

                                               
1 http://wbl.worldbank.org/~/media/FPDKM/WBL/Documents/Reports/2014/Women-Business-and-the-Law-
2014-Key-Findings.pdf

sensibilizzati dwar id-drittijiet tagħhom u l-miżuri stabbiliti għall-protezzjoni tagħhom; 
jiġbed l-attenzjoni fuq il-bżonn li jiġi indirizzat dan it-tip ta’ trawwim ta’ kuxjenza wkoll 
fl-irġiel, sabiex ikunu huma wkoll konxji tad-drittijiet tan-nisa kif ukoll tal-konsegwenzi 
globali tan-nuqqas ta’ rispett ta’ dawn id-drittijiet għas-soċjetà; jinsisti fuq il-fatt li l-
informazzjoni għandha tasal ukoll fiż-żoni rurali u żoni iżolati mill-bqija tal-pajjiż;

5. Jilqa' l-leġiżlazzjoni reċenti li tippermetti lill-bniet tal-Arabja Sawdija fi skejjel privati li 
jipprattikaw l-isport; jiddispjaċih li dan mhuwiex il-każ għall-bniet fl-iskejjel pubbliċi;

6. Jirrikonoxxi l-isforzi magħmula mill-awtoritajiet tal-Arabja Sawdija fit-tfassil ta' 
leġiżlazzjoni favur in-nisa u fit-tħeġġiġ ta' dibattiti li nfetħu reċentement dwar 
kwistjonijiet bħal dawn; jitlob madankollu lill-Gvern tal-Arabja Sawdija jabolixxi r-
restrizzjonijiet fuq il-moviment liberu tan-nisa, partikolarment il-projbizzjoni tas-sewqan, 
u fuq l-opportunitajiet ta' impjieg tagħhom, il-personalità u rappreżentanza legali tagħhom 
fi proċedimenti ġudizzjarji;

7. Jilqa’ b’mod favorevoli d-deċiżjonijiet tal-Ministeru tax-Xogħol, flimkien mal-Fond 
għall-Iżvilupp tal-Bniedem għat-tħaffif u l-promozzjoni tal-ħatra tan-nisa f’diversi setturi 
privati, u jitlob l-attivazzjoni tal-Ministeru sabiex jiżgura twettiq konkret u segwitu 
effikaċi tal-miżuri indikati;

8. Jitlob lill-awtoritajiet tal-Arabja Sawdija jiġġieldu kontra t-tradizzjoni taż-żwiġijiet furzati 
u f’età żgħira, li jikkostitwixxu ksur tad-drittijiet tal-bniedem li joħloq inkwiet soċjali, u li 
huma forma ta’ tortura u ostaklu għall-iżvilupp;

9. Jitlob lill-Gvern tal-Arabja Sawdija jindirizza rapporti li, f'dan il-pajjiż, allegatament 
seħħew każijiet ta' eżekuzzjoni permezz ta' tħaġġir, bl-użu ta' proċeduri legali u 
mingħajrhom, li jmur kontra l-istandards stabbiliti fil-Konvenzjoni tan-NU dwar l-Istatus 
tan-Nisa, li tidentifika t-tħaġġir bħala forma barbarika ta’ tortura;

10. Jenfasizza li filwaqt li n-nisa fl-Arabja Sawdija jikkostitwixxu 57 % tal-iggradwati 
universitarji, huma biss 18 % tan-nisa tal-Arabja Sawdija ta' fuq il-15-il sena li jinsabu 
impjegati - waħda mill-iktar rati baxxi fid-dinja; jitlob li l-bniet jingħataw l-istess 
opportunitajiet ta' aċċess għall-edukazzjoni primarja u sekondarja bħal dawk tas-subien;

11. Jitlob lill-Gvern tal-Arabja Sawdija jirrevedi u jirriforma l-edukazzjoni tan-nisa sabiex 
tiżdied il-parteċipazzjoni ekonomika tagħhom, tiġi żgurata konċentrazzjoni akbar fuq it-
tkabbir tal-kompetenzi tal-intraprenditorija u jiġu indirizzati sfidi speċifiċi skont is-sessi 
fl-ambjent regolatorju sabiex jitjieb l-aċċess tan-nisa għas-servizzi ta’ liċenzjar tan-
negozju mill-gvern;

12. Jenfasizza u jilqa’ b’mod favorevoli l-programm ta’ taħriġ stabbilit mal-organizzazzjoni 
nazzjonali għat-taħriġ konġunt, bl-għan li jħejji lill-bniet għad-dħul fis-suq tax-xogħol u 
jenfasizza l-isforzi tal-awtoritajiet tal-Arabja Sawdija għat-titjib tal-kundizzjoni tal-bniet 
fl-ambitu tat-taħriġ u ż-żieda fl-opportunitajiet fis-setturi l-ġodda normalment tal-irġiel;

13. Jenfasizza l-importanza miksuba f’dawn l-aħħar snin mill-prattika tal-blogging u mill-użu 
tal-Internet u n-netwerks soċjali, partikolarment qalb in-nisa;

14. Ifakkar lill-Gvern tal-Arabja Sawdija dwar l-impenji li ħa taħt il-Konvenzjoni dwar l-
Eliminazzjoni ta' Kull Forma ta' Diskriminazzjoni kontra n-Nisa u l-Konvenzjoni dwar id-
Drittijiet tat-Tfal u dawk imposti fuqu bir-Riżoluzzjoni 53/144 tal-Assemblea Ġenerali 
tan-NU, li adottat id-Dikjarazzjoni dwar id-Difensuri tad-Drittijiet tal-Bniedem; ifakkru, 
abbażi ta' dan kollu, dwar id-dmir tiegħu li jipproteġi b'mod qawwi l-prinċipju tal-
ugwaljanza bejn l-irġiel u n-nisa u li jipprojbixxi kwalunkwe forma ta' diskriminazzjoni 
jew vjolenza kontra n-nisa u l-bniet, u jiddispjaċih għalhekk dwar il-kundanna reċenti ta' 
żewġ nisa attivisti mill-Arabja Sawdija għal 10 xhur ħabs u projbizzjoni milli jħallu l-
pajjiż għal sentejn, għaliex salvaw mara vittma ta' vjolenza domestika;

15. Jiddispjaċih li d-drittijiet tal-persuni LGBT mhumiex rikonoxxuti mill-Gvern tal-Arabja 
Sawdija, u jesprimi t-tħassib kbir tiegħu li ġew irrappurtati abbużi tad-drittijiet tal-
bniedem kontra persuni allegatament jew verament LGBT;

16. Iħeġġeġ lill-awtoritajiet tal-Arabja Sawdija jiżguraw it-twettiq sħiħ u effikaċi tal-miżuri 
ġuridiċi adottati riċentement għall-protezzjoni tal-ħaddiema domestiċi u jagħtu attenzjoni 
partikolari lill-ħaddiema domestiċi migranti nisa li jsofru minn abbuż u jgħixu 
f’kundizzjonijiet li huma ekwivalenti għal xogħol furzat u skjavitù;

17. Jitlob lill-Gvern tal-Arabja Sawdija juża l-influwenza tiegħu bħala wieħed mill-mexxejja 
fid-dinja Islamika u Għarbija u jieħu azzjonijiet iktar immirati u effikaċi biex jiddefendi u 
jippromwovi l-integrità, id-dinjità u d-drittijiet u l-libertajiet fundamentali tan-nisa u l-
bniet u l-valur ugwali taż-żewġ sessi fis-soċjetà;

18. Jitlob lill-UE biex, fid-djalogi tagħha dwar id-drittijiet tal-bniedem mal-Arabja Sawdija,
tippromwovi l-prevenzjoni, l-investigazzjoni u l-prosekuzzjoni tal-vjolenza kontra n-nisa, 
u jitlob li l-Arabja Sawdija tippromwovi l-importanza tad-djalogu dwar id-drittijiet tal-
bniedem ma’ pajjiżi terzi oħra fil-Lvant Nofsani u l-Afrika ta’ Fuq.

19. Jenfasizza l-importanza tad-dibattitu miftuħ fost l-istudjużi nisa tal-Iżlam bil-għan li jiġu 
interpretati testi reliġjużi f’perspettiva tad-drittijiet tan-nisa u l-ugwaljanza.

20 Jenfasizza li n-negozjati kollha dwar ftehim ta’ kummerċ ħieles tal-UE li jinkludi l-Arabja 
Sawdija għandu l-ewwel jistabbilixxi obbligi stretti li jissalvagwardjaw il-protezzjoni tan-
nisa u l-bniet;

21. Iħeġġeġ lill-Gvern tal-Arabja Sawdija jistabbilixxi forom ta’ sħubija, skambji ta’ prattiki 
tajba u netwerks, anke internazzjonali, bejn nisa artisti u professjonali fis-settur tal-
kultura, il-midja u l-ġurnaliżmu;

22. Iħeġġeġ lill-gvern tal-Arabja Sawdija jappoġġja u jippromwovi forom ta’ djalogu 
interkulturali u interreliġjuż, b’mod partikolari bejn in-nisa.

